
VENDIM 

Nr. 780, Datë 04.03.2021   

“Për disa rekomandime për rritjen e konkurrencës në ankandin publik me objekt 
“Shitje me ankand të aksioneve të Klubit të Futbollit “Vllaznia”, zhvilluar nga 

Bashkia Shkodër” 
 

Komisioni i Konkurrencës me pjesëmarrjen e: 

Znj. Juliana LATIFI Kryetar 
Znj. Leida MATJA  Zv/Kryetar 
Z. Eduard YPI             Anëtar 
Znj. Adriana BERBERI Anëtar 

 

Në mbledhjen e tij të datës 04.03.2021, shqyrtoi çështjen me: 

Objekt: Shqyrtimin e Relacionit “Mbi vlerësimin e kërkesës së personit fizik 
“Almiro Gurakuqi” për vlerësimin e kritereve të vecanta të dokumenteve 
të ankandit me objekt “Shitje me ankand të aksioneve të Klubit të Futbollit 
“Vllaznia”, zhvilluar nga Bashkia Shkodër”. 

Bazë ligjore: Neni 24, germa d) dhe f); neni 26; neni 69 dhe 70 të ligjit nr. 9121, datë 
28.07.2003 “Për Mbrojtjen e Konkurrencës”, i ndryshuar. 

Komisioni i Konkurrencës pas shqyrtimit të Relacion “Mbi vlerësimin e kërkesës së 
personit fizik “Almiro Gurakuqi” për vlerësimin e kritereve të vecanta të dokumenteve të 
ankandit me objekt “Shitje me ankand të aksioneve të Klubit të Futbollit “Vllaznia”, 
zhvilluar nga Bashkia Shkodër, 

VËREN SE: 
 
Pranë Autoritetit të Konkurrencës, nga personi fizik “Almiro Gurakuqi”, është paraqitur 
një kërkesë për vlerësimin e kritereve të vecanta të dokumenteve të ankandit me objekt 
“Shitje me ankand të aksioneve të Klubit të Futbollit “Vllaznia” SHA, zhvilluar nga 
Bashkia Shkodër. 
 
Nga vlerësimi i dokumentacionit të paraqitur nëpërmjet kësaj ankese rezulton se: 
- Autoriteti shitës Bashkia Shkodër ka filluar procedurën e hapur të ankandit me objekt 

“Shitje me ankand të aksioneve të Klubit të Futbollit “Vllaznia” SHA në masën 
100%”, me vlerë fillestare të ankandit 50,794,000 lekë.  Si afat i fundit për dorëzimin 
e kërkesave për pjesëmarrje është caktuar data 09.03.2020, ora 10.00. 

- Referuar pikës 3.3.1, gërma dh), të VKM nr. 1719, datë 17.12.2008, “Për miratimin e 
rregullave të ankandit publik”, i ndryshuar, lista e dokumentacionit, ligjor dhe 
administrativ, të kanditatëve/ofertuesve, të kërkuar nga autoriteti shitës, për të drejtën 
për të marrë pjesë në procesin e ankandit, duhet të hartohen në përputhje me nenin 29 
dhe 30 të Ligjit nr. 9874, datë 14.2.2008, “Për ankandin publik”, të ndryshuar (LAP). 

- Në seksionin 4 të Dokumenteve Standarte të Ankandit (DSA) të hartuara nga Bashkia 
Shkodër, përcaktohet se: “Kandidatet  blerës duhet të plotësojnë kushtet e mëposhtme 
për t’u kualifikuar sipas shtojcës 5 të DSA”, duke mos përcaktuar kriteret sipas LAP-
së si dhe DSA-të e miratuara nga APP, kritere këto të cilat nuk duhet të modifikohen 
apo ndryshohen nga Autoriteti Shitës.  

- Konkretisht sipas LAP-së dhe DSA-ve, kandidatët blerës duhet të plotësojnë kushtet 
e mëposhtme për t’u kualifikuar: 
a) formularin e sigurimit të ofertës për shumën dhe vlefshmërinë e kërkuar në 

dokumentet standarde të ankandit; 
b) vërtetimin nga Qendra Kombëtare e Regjistrimit; 
c) certifikatën e regjistrimit në organin tatimor ose NIPT-in. 
d) në rastin e personave fizik dokumenti origjinal i identifikimit një kopje e të cilit 

depozitohet pranë komisionit të ankandit. 
- Sa më sipër, nga vlerësimi i DSA-ve të hartuara nga Autoriteti Shitës Bashkia 

Shkodër, vihet re se në Shtojcën 5, pika 1, mungon kriteri sipas pikës ç) më sipër, i 
cili përcakton se: “në rastin e personave fizik dokumenti origjinal i identifikimit një 
kopje e të cilit depozitohet pranë komisionit të ankandit”. Gjithashtu në pikën 2, germa 
a), të kësaj shtojce, ku përcaktohen “Kriteret e vecanta të kualifikimit”, kërkohet që 
ofertuesi të jetë person juridik, në kundërshtim me LAP-në, i cili i jep mundësinë si 
personave fizikë ashtu edhe atyre juridikë për të qenë ofertues në një procedurë 
ankandi publik, duke kufizuar pjesëmarrjen e këtyre operatorëve fizik në këtë 
procedurë ankandi të hapur, përmes të cilit çdo kandidat blerës i interesuar mund të 
dorëzojë ofertën e vet. 

- Sipas pikës 2, të Shtojcës 5 të DSA-ve, kriteret e veçanta të kualifikimit duhet të 
plotësohen nga Autoriteti Shitës, në pajtim me kërkesat e parashikuara në Seksionin 
4 të këtyre dokumenteve, pra në pajtim me kriteret sipas gërmave a), b), c) dhe ç) të 
sipërcituara.  

- Autoriteti Shitës ka përjashtuar pjesëmarrjen e personave fizik, siç argumetohet më 
sipër, si dhe ka vendosur edhe kritere të shumta të cilat tejkalojnë frymën dhe qëllimin 
e LAP-së, siç përmendim: krahas kontratave, transaksioneve dhe eksperiencave të 
ngjashme; edhe sponsorizime të ngjashme në masën 40% të vlerës fillestare të 
ankandit, etj. Këto kritere shtrembërojnë konkurrencën duke krijuar pabarazi në 
mundësi midis operatorëve ekonomikë.  

- Kriteret e ankandit duhet të jenë në përpjesëtim me natyrën dhe qëllimin e tij duke 
mundësuar një pjesëmarrje sa më të gjerë dhe objektive, duke i vendosur operatorët 
në kushte të barabarta dhe jodiskriminuese konkurrence. 

 
PËR KËTO ARSYE: 

Komisioni i Konkurrencës, bazuar në nenin 24 shkronja d, e f), nenin 26 dhe 69 dhe 70 
të ligjit nr. 9121, datë 28.07.2003 “Për Mbrojtjen e Konkurrencës”, i ndryshuar, 

VENDOSI: 

1. T’i rekomandojë Autoritetit Shitës, Bashkisë Shkodër, rishikimin e kritereve të 
përcaktuara në DSA, me qëllim sigurimin e mundësive të barabarta për operatorë 
ekonomikë të ndryshëm, duke rritur pjesëmarrjen në këtë procedurë ankandi. 

2. Autoriteti Shitës, Bashkia Shkodër, të njoftojë Autoritetin e Konkurrencës mbi 
zbatimin e këtij vendimi.  

3. Ngarkohet Sekretari i Përgjithshëm për njoftimin e këtij vendimi palëve të interesuara. 

Ky vendim hyn në fuqi menjëherë. 

KOMISIONI I KONKURRENCËS 


